s

)23

SEANCE 27

SAMEDI 21 MARS 2020

De Krees vun deenen, déi hei mat abezu ginn,
fir géint de Blanchiment ze kdmpfen, gétt vill
méi breet, gétt vill méi grouss. Dat sinn haap-
tsdchlech dann déi Organismes d’autorégula-
tion, déi dann hei mat eragezu ginn, déi virdru
manner Responsabilitéit an deem Feld haten.
D’Autorités de contréle, déi kenne mer, déi
sinn och scho méi laang gutt outilléiert ge-
wiescht, fir dar Aufgab hei gerecht ze ginn.

Eng lescht Saach, déi vldicht net genuch én-
nerstrach ginn ass: Mir hunn et hei mat enger
Emsetzung vun enger Direktiv ze dinn a mat
Recommandatioune vum GAFIl. A mir hunn hei
den Arbitrage gemaach, dass mer jeeweils bei
alle Punkten déi strengste Mesure geholl hunn,
entweeder déi vum GAFl oder déi vun der Di-
rektiv, jee nodeem, wat fir eng déi strengste
war. An ech mengen, do hu mer dat Richtegt
gemaach, andeem mer an dé Richtung
gaange sinn.

Ech soen lech Merci, Har President.

B M. Fernand Etgen, Président.- Merci dem
Har Finanzminister Pierre Gramegna. D'Dis-
kussioun ass elo ofgeschloss.

Mir kommen elo zur Ofstémmung iwwert de
Projet de loi 7467. Den Text steet am Docu-
ment parlementaire 7467'°. Den noutwendege
Quorum fir de Vott ass nach émmer ginn. Mir
maachen e Vote par appel nominal. Duerfir
zéien ech elo deen Deputéierten, mat deem
mer de Vott ufanken. Duerno fuere mer an al-
phabetescher Reiefolleg virun.

Vote sur I'ensemble du projet de loi 7467 et
dispense du second vote constitutionnel

D’Ofstémme fankt un.
Appel nominal (votes personnels)

Sou, déi elo wéilten e Vote par procuration of-
ginn, sollen d’Hand an d’Luucht hiewen.

Appel nominal (votes par procuration)

Dann ass de Vott nach eng Kéier 56 Jo-Stém-
men a 4 Nee-Stémmen. Domat ass de Projet
7467 dann ugeholl.

Ont voté oui : Mmes Diane Adehm, Nancy Arendt
épouse Kemp, MM. Emile Eicher (par M. Félix
Eischen), Félix Eischen, Paul Galles, Léon Gloden,
Jean-Marie Halsdorf, Mmes Martine Hansen,
Francoise Hetto-Gaasch, MM. Aly Kaes, Marc
Lies, Georges Mischo, Mme Octavie Modert, M.
Laurent Mosar, Mme Viviane Reding (par Mme
Francoise Hetto-Gaasch), MM. Gilles Roth, Marco
Schank (par M. Paul Galles), Marc Spautz, Serge
Wilmes (par Mme Diane Adehm), Claude Wiseler
et Michel Wolter (par M. Georges Mischo) ;

MM. Guy Arendt, André Bauler, Gilles Baum,
Mme Simone Beissel, MM. Frank Colabianchi (par
Mme Lydie Polfer), Fernand Etgen, Gusty Graas,
Max Hahn (par M. Gusty Graas), Mme Carole
Hartmann (par M. Gilles Baum), MM. Pim Knaff
(par M. André Bauler), Claude Lamberty (par M.
Guy Arendt) et Mme Lydie Polfer ;

Mme  Simone Asselborn-Bintz (par M. Yves
Cruchten), M. Dan Biancalana, Mmes Tess Burton
(par M. Mars Di Bartolomeo), Francine Closener
(par M. Georges Engel), MM. Yves Cruchten,
Mars Di Bartolomeo, Georges Engel, Claude
Haagen, Mmes Cécile Hemmen (par M. Dan
Biancalana) et Lydia Mutsch (par M. Claude
Haagen) ;

Mme Semiray Ahmedova, MM. Carlo Back (par
M. Frangois Benoy), Francois Benoy, Mmes Djuna
Bernard, Stéphanie Empain, Chantal Gary (par
Mme Semiray Ahmedova), M. Marc Hansen (par
Mme Djuna Bernard), Mme Josée Lorsché et M.
Charles Margue (par Mme Josée Lorsché) ;

MM. Sven Clement et Marc Goergen (par M.
Sven Clement) ;

MM. Marc Baum et David Wagner.

Ont voté non : MM. Jeff Engelen, Gast Gibéryen
(par M. Fernand Kartheiser), Fernand Kartheiser
et Roy Reding (par M. Jeff Engelen).

Freet d'Chamber d'Dispens vum zweete Vote
constitutionnel?

(Assentiment)
Et ass also esou decidéiert.

10. 7505 - Projet de loi portant ap-
probation de [I'‘Avenant, fait a
Luxembourg, le 10 octobre 2019, a
la Convention entre le Gouverne-
ment du Grand-Duché de Luxem-
bourg et le Gouvernement de la Ré-
publique francaise en vue d’'éviter
les doubles impositions et de préve-
nir I'évasion et la fraude fiscales en
matiere d'impéts sur le revenu et sur
la fortune, et le Protocole y relatif,
faits a Paris, le 20 mars 2018

Mir kommen elo dann zum Projet de loi 7505,
engem Avenant zur Konventioun mat Frank-

raich iwwert d'Duebelbesteierung. D'Riedeziit
ass nom Basismodell festgeluecht. A Rappor-
teur ass nach eng Kéier den honorabelen Har
Guy Arendt. Har Arendt, Dir hutt d'Wuert.

Rapport de la Commission des Finances et
du Budget

B M. Guy Arendt (DP), rapporteur.- Merci,
Har President. Ech verspriechen lech, et ass fir
d’lescht fir haut, wou ech eropkommen.

(Hilarite)

Am Gesetzesprojet 7505 geet et, wéi Der et ge-
sot hutt, ém en Avenant zur Konventioun iw-
wert d'Duebelbesteierung mat Frankraich vum
20. Maerz 2018. Den Avenant, deen den 10.

Oktober 2019 énnerschriwwe ginn ass, ass am
Fong eng technesch Modifikatioun.

Erlaabt mer, an désem Kontext de Kader ze set-
zen! Bei der Konventioun vun 2018 ass et op
Initiativ vu Pardis zu enger Annerung vun der
deemools besteeénder Method vun der Due-
belbesteierungseliminatioun komm. Dat be-
tréfft d'Paie vu franséische Residenten zu Lét-
zebuerg, also déi zu Létzebuerg schaffen. Si gi
mat déser Konventioun vun 2018 net méi iw-
wert d’Méthode de I'exonération avec réserve
de progressivité vun der Duebelbesteierung li-
beréiert, mee no der Méthode de I'imputation.

Ech ginn lech e Beispill iwwert den Impakt vun
deenen zwou Methoden. Huele mer d’Beispill
vun engem Celibataire ouni Kanner, deen a
Frankréich wunnt an zu Létzebuerg 25.000
Euro d’Joer verdéngt! Ech huelen dat just als
Beispill, fir et e béssen anschaulech ze maa-
chen. Mat der Méthode de I'imputation, déi an
der Konventioun vun 2018 virgesinn ass, bezilt
de franséische Steierzueler zu Létzebuerg 1.700
Euro Steieren op deem Akommes.

Nom franséische Steiersystem géifen dat awer
2.000 Euro ausmaachen. De Contribuabel kritt
bei déser Method vum franséische Steieramt e
Crédit d'imp6t fir déi zu Létzebuerg bezuelte
Steieren accordéiert, soudatt hien nach d’Diffe-
renz vun 300 Euro a Frankrdich nobezuele
muss.

Dat ass eng Méibelaaschtung a kénnt eigent-
lech enger Duebelbesteierung gldich fir fran-
séisch Frontalieren am Verglach dozou, wéi et
bis virun déser Konventioun gehandhaabt ginn
ass.

D'Méthode de I'exemption avec réserve de
progressivité, wéi se elo duerch den Avenant
ageféiert gétt, bedeit am nammlechte Beispill,
datt de Létzebuerger Salaire a Frankraich vun
de Steiere befreit ass, wann zu Létzebuerg
schonn Akommessteier bezuelt ginn ass. De
Mann oder d’Fra spuert deemno 300 Euro.

Fir ze vermeiden, dass déi Differenz beim Be-
trag vun der Steier fir déi franséisch Residenten
nozebezuelen ass, proposéiert Frankrdich, mat
désem Avenant de Wiessel vun der Berech-
nungsmethod, déi duerch d’Konventioun vun
2018 agefouert ginn ass, nees réckgangeg ze
maachen an zréck bei d’'Méthode de I'exemp-
tion ze kommen, wéi se virun der Konventioun
bestanen huet.

Ech muss awer énnerstraichen, datt de Lét-
zebuerger Revenu, och wann en net a Frank-
raich direkt besteiert gétt, awer fir de Calcul
vum Taux d’imposition effectif bei eisen No-
pere mat a Betracht gezu gétt, wann déi be-
traffe Persoun an hirem Pays de résidence nach
aner Revenuen deklaréiere muss.

Har President, de Staatsrot huet a sengem Avis
vum 11. Februar 2020 keng besonnesch Ob-
servatioune formuléiert an eigentlech gréng
Luucht ginn. Ech wéilt awer op déser Plaz op
zwee weider Avisen agoen, an zwar d’Avise vun
der Chambre des Salariés a vun der Chambre
des Fonctionnaires et Employés publics. Se
konnten net am schréftleche Rapport be-
ricksichtegt ginn, well se eréischt nom Vott
vum Rapport an der Finanzkommissioun
ukomm sinn.

Erlaabt mer duerfir, op déser Plaz op hir Obser-
vatiounen anzegoen! D’Chambre des Fonction-
naires et Employés publics erénnert, dass si an
hirem Avis vun 2018 zur Konventioun dorob-
ber higewisen hat, dass e Létzebuerger Revenu
duerch den Differentiel, deen eventuell mat der
Méthode de l'imputation entsteet, kéint a
Frankrdich besteiert ginn.

Si halt awer och fest, dass den Avenant hirer
Meenung no weider zu Duebelbesteierunge
féiere kann. Dat géllt am Fall, wéi ech et scho
vermierkt hunn, wou de franséische Contribua-
bel Revenuen a Frankraich huet, well da ginn
déi Létzebuerger Revenue mat a Betracht ge-
holl, fir de franséischen Taux marginal ze be-
rechnen

Anerersaits sinn d’Steierbaremer téschent eisen
zwee Lénner aneschters opgebaut, soudatt déi
éischt Steiertranche zu Létzebuerg bei 12.450
Euro ugeet, woubai se a Frankraich scho bei
10.065 Euro lait.

D’Chamber vun der Fonction publique schreift
vun enger Onprezisioun am Text, deen net
kloer genuch definéiert, ob e étzebuergesche
Joresrevenu téschent 10.065 Euro an 12.450
Euro mam Steiersaz vun 0 % besteiert ass, a
soumat vum Crédit d'impdt a Frankrdich profi-
téiere kann, oder ob dése Revenu steierfrai ass,
wat zu enger Besteierung a Frankréich féiere
kéint.

Et riskéieren, Interpretatiounsproblemer opze-
tauchen, déi negativ Auswierkunge fir kleng
Revenue kéinten hunn. D’Fonctionnaireskum-
mer hatt sech eng weider Prezisioun ge-
wénscht, wat d'Besteierung vu franséische Resi-
denté betréfft, déi zwar zu Létzebuerg schaf-
fen, awer méi wéi 29 Deeg d’Joer vu Frankréich
aus schaffen, wat jo elo eng Mesure ass, déi
temporaire emol geannert ginn ass.

D'Chambre des Salariés ass enger Meenung
mat deene verschiddene Remarke vun der
Fonctionnaireskummer. Doriwwer eraus rappe-
léiert d’Salariatskummer Revendicatiounen, déi
se schonn an hirem Avis zur Konventioun for-
muléiert hat, wéi beispillsweis d’Harmoniséie-
rung an d’Erhéijung vun de Seuils de minimis
mat eisen drai Nopeschlanner.

Des Weidere fuerdert d’Chambre des Salariés
Kloerheet bei de Rechemethode fir de Seuil de
minimis.

Har President, éif Kolleeginnen a Kolleegen,
Dir gesitt, dat ass e ganz technesche Problem,
dee keng Inzidenz op d'Steierlaascht vun eise
Residenten huet. Hei soll eng Duebelbesteie-
rung vun eise franséische Frontalieren evitéiert
ginn.

Dat gesot, bleift mer nach just, lech Merci ze
soe fir Ar Opmierksamkeet. An am Numm vu
menger Fraktioun ginn ech den Accord zu dé-
sem Gesetzesprojet.

B M. Fernand Etgen, Président.- Merci vill-
mools, Har Arendt.

Als éischte Riedner ass den honorabelen Har
Laurent Mosar ageschriwwen.

Discussion générale

B M. Laurent Mosar (CSV).- Jo, och hei e
ganz grousse Merci un de Rapporteur Guy
Arendt fir sai schréftlechen a méndleche Rap-
port. Mir waerte bien entendu och hei den Ac-
cord zu deem Projet ginn.

Erlaabt mer awer hei eng Bemierkung! Mir ha-
ten, an de Minister ka sech dat nach erénne-
ren, wéi mer d'Haaptkonventioun verhandelt
hunn, haten den Har Roth an ech selwer dee-
mools op deen dote Problem opmierksam ge-
maach, datt sech géif warscheinlech e Problem
an der Besteierung vun de franséische Fronta-
lieren erginn. Deemools hunn haaptsachlech
awer Beroder vum Har Finanzminister eis Reser-
ven an eis Froen einfach esou vum Désch ge-
feet. An duerno ass d’Konventioun esou a
Kraaft getrueden. Leider Gottes musse mer
dann haut schonn erém amendéieren!

Alt erém e Beispill méi, Har Finanzminister:
Lauschtert heiansdo méi oft op d'Oppositioun,
an da kritt Der net esou oft eng Datz!

Merci.

B M. Fernand Etgen, Président.- Merci vill-
mools, Har Mosar.

An da wier et um honorabelen Har Yves
Cruchten.

B M. Yves Cruchten (LSAP).- Villmools
merci, Har President. Ech verdeelen hei keng
Zensuren. Mee ech mengen, wa mer eppes am
Moment kéinte maachen, wa mer engem kéin-
ten eng bonne Note ginn am Moment, an dat
kréie mer all Dag virun Ae gehalen haut, da
sinn dat d’Frontalieren! A ganz vill vun de Fron-
talieren, wou mer haut mierken, wéi vill mer se
eigentlech am Alldag an an eisem Liewe
brauchen, ganz vill dovunner si Fransousen!

An et ass duerfir némme richteg, dass mer hei
en Accord fonnt hunn an dat Gesetz hei stém-
men, fir dass mer evitéieren, dass si duebelbe-
steiert ginn.

Duerfir villmools merci, Har Arendt, fir Are
gudde Rapport. Villmools merci, Har Minister,
fir dést Gesetz. An natierlech kritt Der d’Zou-
stémmung vun der LSAP.

B M. Fernand Etgen, Président.- Merci vill-
mools, Har Cruchten.

An ech ginn d'Wuert weider un déi honorabel
Madamm Josée Lorsché. Madamm Lorsché,
wannechgelift!

B Mme Josée Lorsché (déi gréng).- Merci,
Har President. Och fir déi gréng Fraktioun ass
dat hei e ganz wichtegt Gesetz. Et ass awer och
deen drétte gudde Rapport vum Kolleeg Guy
Arendt, deem mer villmools Merci soen. A mir
ginn den Accord natierlech och fir dést Gesetz.

B M. Fernand Etgen, Président.- Merci vill-
mools, Madamm Lorsché.

An ech ginn d'Wuert weider un den hono-
rabelen Har Jeff Engelen.

B M. Jeff Engelen (ADR).- Jo, merci, Har Pre-
sident. Ech géif dann och dem Har Guy Arendt
fir sai Rapport Merci soen. Deem ass ndischt
baizefligen. An ech ginn den Accord vun der
ADR zu désem Projet.

Merci.

B M. Fernand Etgen, Président.- Merci, Har
Egelen.

An da wier et um honorabelen Har David
Wagpner.

B M. David Wagner (déi Lénk).- Jo, merci
och, och fir dee ganz gudde Rapport vum Har
Arendt. Ech mengen, et ass selbstverstandlech,
datt mer deen heite Projet de loi matdroen.

Natierlech bleift d’Froestellung an d’Klarifikati-
oun, déi den Har Minister vldicht och herno ka
ginn, fir ze wéssen, wat fir e Baréme elo geholl
gétt, dee franséischen oder dee létzebuerge-
schen. Dat froen d’Chambre des Fonctionnai-
res, d'Chambre des Salariés, déi wéllen dat
wessen, well dat jo wierklech en Impakt waert
hunn op d'Besteierung vun zemools éischter
klenge Gehélter. Dat ass immens wichteg.

An, wéi och de Kolleeg Cruchten virdru gesot
huet, grad elo mierke mer, elo mierke mer
ganz kloer, wat d'Frontaliere fir Létzebuerg be-
deiten. A wann ee bedenkt, wat an deene
leschte Joren, zemools leschte Méint, leschte
Joren alles iwwer si gesot gouf aus engem ge-
wéssene Spektrum vun Nationalisten - datt se
net émmer Létzebuergesch schwatzen an de
Spideeler, datt se net émmer Létzebuergesch
schwatzen an de Butteker an esou weider an
esou virun -, an datt och gefuerdert gouf, datt
se misste Létzebuergesch schwitzen, wa se hei
schaffen: Stellt lech emol vir, mir hatten dat
émgesat! Stellt lech emol vir, a wat fir enger Si-
tuatioun mer elo wieren, wa mer deenen Na-
tionalisten nogelauschtert hatten. Da ware mer
an enger katastrophaler Situatioun. Ech men-
gen, mir waerten dorauser léieren. Mir waerte
méi staark aus dar Kris erauskommen a mir
waerten deene Leit net méi nolauschteren.
Dést gesot, stémme mir dése Projet de loi mat.

Ech soen lech Merci.

B M. Fernand Etgen, Président.- Merci vill-
mools, Har Wagner.

A last but not least den honorabelen Har Sven
Clement.

B M. Sven Clement (Piraten).- Merci, Har
President. Léif Kolleeginnen a Kolleegen, nach
eng Kéier, fir d'Drétt dann haut, merci un den
Har Arendt fir de Rapport. Dee war exzellent,
wéi mer et gewinnt waren och vun deenen
zwee virdrun.

Mir beschaftegen eis haut nach eng Kéier mat
engem Theema, mat deem mer eis u sech
schonn eng Kéier an déser Legislatur beschaf-
tegt hunn, an dat ass désen Accord zwéschent
Frankraich a Létzebuerg iwwert d’Duebelbe-
steierung.

Mir haten u sech scho mam Projet 7390 ge-
duecht, datt den Theema vum Désch wier.
Mee net némmen d'Oppositioun, och eng
ganz Rétsch Chambre-professionnellen haten
deemools schonn ugemierkt, do kéinten dach
nach Problemer sinn. A wat hu mer gemierkt?
Déi Problemer, déi ugeduecht an ugeschwat
goufen, hu sech materialiséiert.

Duerfir leeé mer elo no mam 7505. An och do
bleift déi eng Fro op - ech mengen, de Kolleeg
Wagner huet et elo grad och nach eng Kéier
ugeschwat -, et bleift d’Fro op vun deene ver-
schiddene Barémen, fir do Rechtssécherheet ze
schafen. Ech mengen, mir wéllen eis net nach
eng Kéier dés Legislatur erémgesinn, fir en
drétten Accord dann ze avaliséieren. Och wann
ech mengen, datt et no der Coronakris war-
scheinlech néideg gétt, nach eng Kéier en drét-
ten Accord, grad wat d’Froe vum Teletravail
ugeet, ze diskutéieren.

Netdestotrotz ass dat hei e Progrés par rapport
zum leschte Projet. Dofir wéerte mer deen och
matstémmen. Ech hoffen, datt mer nach eng
Antwert op déi Fro vum Baréme kréien. An hof-
fentlech, wa mer dann eng drétte Kéier géifen
iwwert dat Theema hei schwatzen, war et
dann, fir beim Teletravail méi Flexibilitéit laang-
fristeg sécherzestellen.

Ech soe Merci.

B M. Fernand Etgen, Président.- Merci vill-
mools, Har Clement.

D'Regierung huet d'Wuert, den Har Finanz-
minister Pierre Gramegna.

B M. Pierre Gramegna, Ministre des Fi-
nances.- Merci, Har President. Dir Dammen an
Dir Haren Deputéiert, vu dass et spéit ass, hat
ech d’Intentioun, fir vun do hannen ze antwe-
ren, mee well jiddereen hei sai Pefferkar wéllt
drasetzen an doduerch awer dat, mengen ech,
wat hei erreecht ginn ass, net an dat richtegt
Liicht gestallt gétt, muss ech hei e bésse méi
wait aushuelen.

Ech géif gare fir d'éischt dem Deputéierte Guy
Arendt villmools Merci soe fir sai Bericht, dee
ganz ausféierlech war. Et ass vldicht eng tech-
nesch Matiere, Steiere sinn émmer eng tech-
nesch Matiére, mee hei sinn 100.000 Fronta-
liere betraff. 100.000 aus dem Frankraich!

An ech wéilt ufanken, andeem ech de franséi-
schen Autoritéiten an haaptsachlech dem
Bruno Le Maire hei Merci soen, dass en en fait
seng Positioun gednnert huet. Also fir dat hei
duerzestellen, wéi wa mir e Feeler gemaach
hatten oder schlecht negociéiert hatten, ass
einfach mauvaise Foi, ganz einfach mauvaise
Foil Dat mécht mech wierklech rosen: wéi wa
mir hei eppes falsch gemaach hatten!

All Land an enger bilateraler Konventioun kann
e System wielen, an zwar entweeder d’Land
hélt de Systéme d’exemption oder et hélt de
Systeme d’imputation. Ech ginn net an d'De-
tailer fir ze erklaren, den Har Arendt huet dat
super gemaach. A mir hunn émmer d’Exempti-
oun applizéiert bis 2018 als Létzebuerger par
rapport zu de Fransousen. An d’Fransousen
hunn och émmer d’Exemptioun adoptéiert.

Jo, Létzebuerg kann awer net derfir, wa Frank-
raich 2018 d’'Meenung annert a seet: ,Ech ap-
plizéiere gar déi aner!” Dat ass an der OCDE
virgesinn, dass ee kann déi eng oder déi aner
wielen. D’Fransousen hu souveran decidéiert, si
wéilten déi aner maachen.

An zu dér ganzer Konventioun wéll ech énner-
straichen, well kee Wuert driwwer gesot ginn
ass, dass mer eng ,exzellent” Netduebelbesteie-
rungskonventioun mat Frankrdich ausgehandelt
hunn, mat deem Land, wat eis laang am
meeschte kritiséiert huet als , paradis fiscal”, well
mer hei net géife maachen, do net géife maa-
chen, well mer op enger schwaarzer Léscht sinn.
Do hu mir e super Accord negociéiert. Doriwwer
héieren ech kee Wuert, kee Wuert!

Mee ech héieren awer némmen, mir hatten ep-
pes falsch gemaach. An ech géif hei missen an
d'Regierung misst enges Bessere beléiert ginn.
Mir géifen hei eng Datz kréien! Dat ass dach ri-
dicule, fir esou eppes ze soen, komplett ridi-
cule! Also méi kann een d’'Saachen net ver-
dréien. Et mécht mech verdrésslech, dass een
d’Leit hei wierklech un der Nues erémféiert an
hinne falsch Saache seet.

A wat hu mer faerdegbruecht? Ech hu mam
Haér Le Maire laang ... net gestridden, mee ech
hunn em Argumenter ginn, firwat dat heiten
net gutt wier. A wat huet den Har Le Maire
agesinn? En huet gesot: ,Richteg! Dat ass net
gutt, mir anneren dat.” Ech hu faerdegbruecht,
dass dat grousst Land Frankrdich d’Meenung
annert. Eh ben, ech kann lech soen: ,Dat ass
rarement de Fall, an hei ass dat geschitt!”

B Plusieurs voix.- Tres bien!

B M. Fernand Etgen, Président.- Har Finanz-
minister, erlaabt Der, datt den Har Mosar lech
eng Fro stellt?

B M. Pierre Gramegna, Ministre des Fi-
nances.- Nee, ech maache mai Rasonnement
elo mol faerdeg.

B M. Laurent Mosar (CSV).- Pour fait per-
sonnel.

(Brouhaha)

B M. Pierre Gramegna, Ministre des Fi-
nances.- Ech hu gesot kritt, ech géif hei eng Datz
kréien, eng Datz! Ech kann dat net akzeptéieren.
Ech kann dat einfach net akzeptéieren! An ech ...

B M. Laurent Mosar (CSV).- Dir héiert dat
net garen.

B M. Pierre Gramegna, Ministre des Fi-
nances.- Nee, nee, ech héieren dat net gar,
wann et net berechtegt ass!

B M. Laurent Mosar (CSV).- Da loosst mech
vldicht ...

B M. Pierre Gramegna, Ministre des Fi-
nances.- Herno kénnt Der driwwer schwatzen.
Ech maachen elo mol mai Rasonnement faer-
deg.

Dat anert, wat eis hei opfalt, dat ass, dass een,
deen de Mindestloun zu Létzebuerg verdéngt
als Frontalier, e Fransous, 1.700 Euro Steieren
d’Joer bezilt an am Frankraich bezilt en der
2.000 oder 2.100. Siehe da, hei zu Létzebuerg

sinn d'Steiere méi niddreg wéi am Frankraich
op klenge Gehilter! Ech géif dat och wéllen
énnerstraichen.

A firwat ass dat? Majo, well mer d’Steierreform
gemaach hu vun 2017. A firwat ass dat nach
méi? Dat ass, well mer de Crédit d'impét sa-
laire social minimum gemaach hunn, soss géif
sech dee Problem guer net sou vill stellen. Dat
heescht, alles wat mir hei gemaach hunn, dat
huet Repercussioune positiver Natur fir all déi
Frontalieren, déi hei schaffen. An doduerch,
dass elo de System gednnert gétt, ginn déi
franséisch Frontalieren heivunner net penaliséi-
ert.

An dann eng zweet Saach: Teletravail. Och do
ass et mer gelongen, de Bruno Le Maire ze iw-
werzeegen, fir elo Flexibilitéit ze weisen. An ech
wéll em do och explizitt Merci soen. Déi No-
riicht ass jo eréischt een, zwee Deeg al, dass an
der Period vum Coronavirus elo am Teletravail
déi Deeg, wou baussent Létzebuerg geschafft
ginn ass, net gerechent ginn, dass déi neutrali-
séiert ginn. Dat bréngt de Frontaliere ganz vill
Rou. An dat ass emol eng gutt Saach, fiskalesch
gesinn. Mee dat Allerwichtegst ass, dass d’Leit
kénnen op Distanz schaffen, ouni sech doriw-
wer Suergen ze maachen. Domat maache mer
och eppes fir d'Santé vun de Frontalieren an
d’Santé vun alle Leit hei am Land.

Dat hei ass also eng super Saach, dass mer dat
esou séier konnte maachen, well dat applizéiert
sech jo elo scho fir d’Joer 2020, dass mer déi
Modifikatiounen hunn. Et ass also am Interét
vu Létzebuerg an et ass am Interét vu Frank-
raich. A Létzebuerg huet hei eng gutt Verhand-
lung gefouert vun Ufank un an huet elo faer-
degbruecht, eis franséisch Kolleegen op déi al
Method zréckzebréngen. An ech mengen, do-
riwwer misste mer eis all kénne freeén.

B Plusieurs voix.- Tres bien!

B M. Fernand Etgen, Président.- Den Har
Mosar huet d'Wuert gefrot.

B M. Laurent Mosar (CSV).- Har Finanzmi-
nister, ech mengen, wann Der d'Saache
schonn esou duerstellt, da stellt se ... Wéi mir
déi éischt Konventioun diskutéiert hunn,
d’Haaptkonventioun - den Har Clement huet et
virdru' richtegerweis énnerstrach -, hunn eng
ganz Rei vu Chambre-professionnellen op dee
Problem vun dar Duebelbesteierung higewisen.
Mir selwer, ech hunn et an der Kommissioun
gesot. Well contrairement zu deem, wat Dir be-
haapt hat, haten d'Fransousen effektiv ..., oder
waren d’Fransousen um Punkt, fir hire System
ze anneren, an duerfir ass op dee Punkt hige-
wise ginn an de Rapporten, liest et, wannech-
gelift, no! Net némme mir hunn et gesot, mee
och déi verschidde Chambre-professionnellen.

Dir hutt lech do dee Moment driwwer ewech-
gesat an elo musse mer do norUsten. Et deet
mer leed, dat steet esou an den Avisen zu dar
éischter Konventioun. Duerfir, Har Minister,
bleift, wannechgelift, bei der Wourecht!

B M. Fernand Etgen, Président.- Ech ginn
d'Wuert zréck un den Har Finanzminister.

B M. Pierre Gramegna, Ministre des Fi-
nances.- Jo, mee Har Mosar, Dir hutt elo naischt
Neits erklaert! Dir hutt elo dat widderholl, wat
Der virdru gesot hutt. An ech setzen dat géren
elo hei en perspective. Dir kénnt mir esou vill
Recommandatioune maachen, wéi Der wéllt,
Dir oder d’Chambre-professionnellen: Wann ee
mat engem anere Staat negociéiert, da muss
deen anere Staat domat d’accord sinn! Dir pre-
sentéiert dat, wéi wa mir schlecht verhandelt
hatten, dass mir d’Fransousen net iwwerzeegt
kruten.

Mir hunn an dar Konventioun ganz vill Punkte
gehat, och op ville Punkte mat hinne gestrid-
den, a mir hunn e ganz gudden, equilibréierten
Accord kritt. Op deem dote Punkt geet et jo en
fait ém d’Fransousen, wéi se bei hinnen a
Frankréich besteiert ginn. Sot mir, Har Mosar,
erklaert mir, wéi en anert Land, ob dat elo Lét-
zebuerg ass oder egal wien dat anert Land ass,
wat eng bilateral Konventioun mat Frankraich
mécht, wéi dat hinne soll imposéieren, wéi si
wéllen hir eege Leit besteieren!? Mir hunn
hinne gesot: ,Dee System, deen Dir elo wéllt
wielen, ass net méi esou favorabel fir Ar eege
Leit. Mir fannen dat net gutt!” Natierlech hu
mer hinnen dat gesot. A si hu gesot: ,Mir wél-
len de System dnneren.” Dont acte.

Fir dann der Létzebuerger Regierung do e Re-
proche ze maachen, ass einfach onéierlech! Ech
kann dat net stoe loossen! Dat ass net richteg.
An dat huet naischt domat ze dinn, dass mir
lech net nogelauschtert hunn. Wéi wann Dir al-
les besser wéisst wéi déi aner!

(Hilarité)
Et ass net esou. Ech mengen, Dir verdréit hei

d’Realitéit, an dat wollt ech haut hei kloerstel-
len.

Merci.

B Plusieurs voix.- Tres bien!

B M. Fernand Etgen, Président.- Merci dem
Har Finanzminister. Den Har Mosar freet nach
eemol d'Wuert.

B M. Laurent Mosar (CSV).- Nee, also nach
eng Kéier: Dat do kann ech ... Hei sinn Avise
gewiescht. Och d'Chambre-professionnellen,
déi hunn zu deem Ziitpunkt op e Problem hi-
gewisen. Mir hunn och op dee Problem hige-
wisen. Ech mengen, dat soll een och unerken-
nen. Datt dat herno aneschters gelaf ass, ass e
Problem fir sech. Mee ech akzeptéieren do net,
datt hei Deputéiert Virwérf gemaach kréien, wa
se hir Aarbecht maachen an déi Kriticken, déi
an Avise sinn, och an der Finanzkommissioun
virbréngen!

B Une voix.- Trés bien!

B M. Fernand Etgen, Président.- Ech men-
gen, et ass alles gesot. D'Diskussioun ass elo of-
geschloss. Mir kommen elo zur Ofstémmung
iwwert de Projet de loi 7505. Den Text steet
am Document parlementaire 7505%.

Ech wollt drop hiweisen, datt den noutwen-
dege Quorum, fir de Vott kénnen ze maachen,
ginn ass. Mir maachen e Vote par appel nomi-
nal. Duerfir zéie mer fir d'éischt deen Deputéi-
erten, mat deem mer de Vott ufanken, an da
fuere mer an alphabetescher Reiefolleg virun.

Vote sur I'ensemble du projet de loi 7505 et
dispense du second vote constitutionnel

D’Ofstémme fankt un.
Appel nominal (votes personnels)

An da kéime mer elo zu de Votes par procu-
ration. Wie wéllt esou een ofginn?

Appel nominal (votes par procuration)

Dése Projet de loi ass da mat 60 Jo-Stémmen
eestémmeg ugeholl.

Ont voté oui : Mmes Diane Adehm, Nancy Arendt
épouse Kemp, MM. Emile Eicher (par M. Félix
Eischen), Félix Eischen, Paul Galles, Léon Gloden,
Jean-Marie Halsdorf, Mmes Martine Hansen,
Francoise Hetto-Gaasch, MM. Aly Kaes, Marc
Lies, Georges Mischo, Mme Octavie Modert, M.
Laurent Mosar, Mme Viviane Reding (par Mme
Francoise Hetto-Gaasch), MM. Gilles Roth, Marco
Schank (par M. Paul Galles), Marc Spautz, Serge
Wilmes (par Mme Diane Adehm), Claude Wiseler
et Michel Wolter (par M. Georges Mischo) ;

MM. Guy Arendt, André Bauler, Gilles Baum,
Mme Simone Beissel, MM. Frank Colabianchi (par
Mme Lydie Polfer), Fernand Etgen, Gusty Graas,
Max Hahn (par M. Gusty Graas), Mme Carole
Hartmann (par M. Gilles Baum), MM. Pim Knaff
(par M. André Bauler), Claude Lamberty (par M.
Guy Arendt) et Mme Lydie Polfer ;

Mme  Simone Asselborn-Bintz (par M. Yves
Cruchten), M. Dan Biancalana, Mmes Tess Burton
(par M. Mars Di Bartolomeo), Francine Closener
(par M. Georges Engel), MM. Yves Cruchten, Mars
Di Bartolomeo, Georges Engel, Claude Haagen,
Mmes Cécile Hemmen (par M. Dan Biancalana) et
Lydia Mutsch (par M. Claude Haagen) ;

Mme Semiray Ahmedova, MM. Carlo Back (par
M. Francois Benoy), Francois Benoy, Mmes Djuna
Bernard, Stéphanie Empain, Chantal Gary (par
Mme Semiray Ahmedova), M. Marc Hansen (par
Mme Djuna Bernard), Mme Josée Lorsché et M.
Charles Margue (par Mme Josée Lorsché) ;

MM. Jeff Engelen, Gast Gibéryen (par M. Fernand
Kartheiser), Fernand Kartheiser et Roy Reding (par
M. Jeff Engelen) ;

MM. Sven Clement et Marc Goergen (par M.
Sven Clement) ;

MM. Marc Baum et David Wagner.

Freet d'Chamber d'Dispens vum zweete Vote
constitutionnel?

(Assentiment)
Et ass also esou decidéiert.

11. 7495 - Projet de loi portant créa-
tion du Fonds spécial de soutien au
développement du logement

De leschte Punkt vun eisem Ordre du jour vun
haut ass de Projet de loi 7495 iwwert d'Schafe
vun engem Fonds spécial de soutien au déve-
loppement du logement. D'Riedezait ass nom
Basismodell festgeluecht. D'Wuert huet elo
d’Rapportrice vun désem Projet, d’'Madamm
Ahmedova Semiray.

Madamm Ahmedova, Dir hutt d’"Wuert.
Rapport de la Commission du Logement

B Mme Semiray Ahmedova (déi gréng),
rapportrice.- Har President, léif Kolleeginnen a
Kolleegen, ech stellen haut e méndleche Rap-
port vir zum Gesetzesprojet 7495, mat deem e
Spezialfong am Berdich Logement geschafe
geétt.

Dése Fong ass en Instrument, dat méi eng flex-
ibel Gestioun vun de Suen am Beraich Wun-
nengsbau erlabe soll. Et ass jo esou, datt e
Wunnengsbaugesetz vun 1979 déi staatlech fi-
nanziell Héllefe beim Bau vu Constructions
d’ensembles virgesdit. Dés Sue sollen an Zu-
kunft iwwer e Spezialfong geréiert ginn.

Dat ass noutwendeg a sénnvoll, well bis elo
goufen dés Suen iwwert de Staatsbudget orga-
niséiert. Dat heescht, datt een all Joers huet
missen e gewéssene Montant fir déi néideg
Ausgaben dofir virgesinn. Dat war awer net
émmer evident, well d'Projeten am Beraich
Wunnengsbau lafen ni just iwwer ee Joer,
meeschtens iwwer e puer. D'Ausgaben Zzéie
sech also iwwer e puer Budgetsexercicer.

Derbai kénnt nach, datt een oft Imprevuen an
désem Berdich huet, wéi d'Wiederprevisiounen,
d'Wiederverhaltnisser, administrativ Prozedu-
ren, déi sech méi laang zéien, Faillitten, fir der
némmen e puer ze nennen. Dat alles dréit der-
zou bai, datt den Avancement vun den Aar-
bechten net émmer planbar ass.

D’Konsequenz ass déi, datt mer oft en Deca-
lage haten zwéschent deene geplangten Aus-
gaben an den effektiven Ausgaben. D'Sue gou-
fen net émmer opgebraucht a sinn an deem
Sénn um Enn vum Exercice einfach verfall.

Mam Fonds spécial gi mer eis en Instrument,
mat deem mer déi Contrainté vun der Annuali-
téit vum Budget wéllen iwwerwannen. Mir
ginn eis méi Flexibilitéit, fir Suen iwwer e puer
Joer kénnen ze verplangen. Si verfalen net méi
no engem Joer, mee bleiwen an deem Sénn an
der Reserv vum Fong.

Vldicht nach e puer Wuert iwwert de Fonction-
nement vu Spezialfongen. D’'Gesetz vum 8.
Juni 1999 iwwert de Budget, d’Kontabilitéit an
d'Tresorie vum Staat reegelt d’Fonctionement
vu Spezialfongen. D’Spezialfonge sinn an deem
Sénn naischt Neies. Fir e puer Beispiller ze nen-
nen, sinn dat: de Fonds special pour le finance-
ment des infrastructures socio-familiales oder
nach de Fonds spécial pour le financement des
infrastructures d’enseignement privé.

D'Transitioun also vun dem Budget op de Spe-
zialfong ass follgend: Et ginn - mam Vott na-
tierlech vun désem Gesetz - 21 Budgetsartike-
len aus deem aktuelle Staatsbudget an de Fong
iwwerdroen. De Fong gétt ab dem 1. Abréll,
dat heescht am Fong an zéng Deeg, operatio-
nell. An désen Transfer muss natierlech am Vi-
raus geschéien. An Zukunft soll de Fong all Joer
iwwer eng Dotatioun vum Staatsbudget ali-
mentéiert ginn.

Am Gesetz ass genau preziséiert, fir wéi eng
Zwecker d’'Suen am Fong solle benotzt ginn. Et
sinn déi selwecht, déi am iwwerschafften 1979er
Gesetz zu deenen Héllefe vun dem Wunnengs-
bau ze fanne sinn.

Hei e puer Beispiller, an ech hu wierklech e Re-
simmee gemaach, well et si wierklech immens
vill Saachen, déi domadder subventionéiert
ginn: Den Akaf an d’Amenagement vum Ter-
rain, all technesch Infrastrukturen, déi fir den
Opbau fir e Wunnengsquartier néideg sinn,
den Akaf, d'Renovatioun an d'Transformatioun
vu bestoende Wunnengen, de Bau vu Miet-
wunnengen, d’Amenagement vu Spillplazen a
Gréngflachen.

An am Fong kommen zwee nei Punkten derbai.
Dat wieren am Fong d'Finanzementer vun
Etlide vun architektoneschen, urbanen an tech-
nesche Bauprojeten, dat wier den éischten, an
den zweete Punkt wier de Bau vu Kannerbetrei-
ungsinfrastrukturen am Kader vun engem Bau-
teprojet.

Wichteg wier nach ze soe, datt mir méi Trans-
parenz duerch deen neie Fong waerte kréien.
De Logementsminstére waert all Joer e Rapport
iwwert d’Fonctionement an d’Depensé vum
Fong publizéieren. De Fong bréngt deemno
méi Transparenz an d'Aarbechte vum Loge-
mentsministére, besonnesch wat de Suivi vun
den Aarbechten am Berdich Wunnengsbau
ugeet. An op dés Manéier gétt och oppe ge-
luecht, wéi eng Acteuren, wéi d'Gemengen,
konventionéiert ASBLen, Fondatiounen, sech
am Berdich vum abordabele Wunnraum enga-
géieren.

Ech wéll elo kuerz op d’Aarbechten an der Lo-
gementskommissioun agoen. De Gesetzespro-
jet gouf de 6. November 2019 deposéiert. De
7. November gouf de Projet de loi eng éischte
Kéier an der Logementskommissioun presentéi-
ert. Den éischten Avis vum Staatsrot koum dann
den 20. Dezember an hat niewent anere Remar-
ken eng Opposition formelle zu dem Artikel 7.
Do stoung namlech dran, datt d’Konditiounen,
wéi d’'Subventiounen an d'finanziell Héllefe ver-
deelt ginn, iwwer e Réglement grand-ducal be-
stémmt kénne ginn. Dést betréfft awer eng Ma-
tiere réservée a la loi a muss also am Gesetz fest-
gehale ginn an net an engem Reglement.

Den 23. Januar dést Joer gouf an der Kommissi-
ounssétzung den éischten Avis vum Staatsrot





